
Intginas precipitaziuns al nord 
Situaziun generala: Ina zona da 
pressiun auta sienta temporar-
main l’aria sur il territori alpin. 
Oz: Nord da las Alps e Grischun
central: Alternant surtratg, durant
il di pli e pli sitg e scleridas pli lun-
gas. Temperatura minimala var 0
grads, al suentermezdi var 5
grads. Sid da las Alps ed
Engiadina: Per part su-
legliv, en muntogna in
pèr flocs da naiv.
Prognosa: Nord: Gievgia pli e 
pli surtratg, venderdi ferm sur-
tratg e vers saira precipitaziuns. 
Cunfin da naiv sin 500 fin 900 
meters. Sonda ultimas precipita-
ziuns. Sid: Gievgia per gronda 
part sulegliv, venderdi surtratg, 
sonda puspè sulegliv. 

I mancan las finanzas e purs 
per realisar projects

La firma Manufactura Grischun
SA en Val d’Alvra ha l’intent da
producir ed elavurar products
da bio da purs indigens. Il nov
president dal cussegl d’adminis-
traziun vul promover emprims
projects. La Manufactura Gri-
schun SA ch’è vegnida fundada il
2012, ha gia elavurà differents
projects, sco per exempel la pro-
ducziun ed elavuraziun da
peschs, tartuffels, ovs ed ervas.

Ord motivs finanzials hajan ins
enfin oz dentant anc pudì reali-
sar nagut, ha ditg Andri Devonas, 
il president dal cussegl d’admi-
nistraziun da la Manufactura
Grischun SA. Tge project ch’ins
possia realisar il proxim temp n’è
betg anc enconuschent. El spera
sin ina collavuraziun cun la firma
turitgaisa Swiss Alpine Fish SA,
che ponderescha da laschar fi-
mentar salmuns ad Alvaschagn.

Dapli glieud occupada 
En Svizra lavuravan il davos
quartal 4,2 milliuns persunas,
quai è 1% dapli che l’onn avant. 
Quai èn 3,6 milliuns plazzas
cumplainas. Sco quai che l’Uffizi 
federal da statistica communitge-
scha, è il dumber d’occupads
s’augmentà en spezial en il sectur 

terziar, il sectur da servetschs. En 
tuttas set regiuns grondas dal pa-
jais è il grad d’occupaziun s’aug-
mentà en il sectur terziar, il pli fitg 
en la regiun Espace Mittelland.
En il sectur dus, quel da l’indus-
tria, ha sulet la Svizra centrala re-
gistrà damain occupaziun.

En il sectur da servetschs datti ils blers occupads. KEYSTONE

La confederaziun duai 
respectar la constituziun

Attatga sin la protecziun da las Alps
DA LUCAS DEPLAZES ANR

� Ils exponents da l’iniziativa
da las alps pretendan uss dal
cussegl federal e dal parla-
ment mesiras concretas per
realisar las finamiras da l’in-
iziativa da las alps. La capaci-
tad da transferiment saja dada.
La Svizra investescha 24 milli-
ardas francs en la Neat. Tenor
Jon Pult, il president da l’inizia-
tiva da las alps, porscha l’avertu-
ra dal nov tunnel da basa tras il
Gottard ina gronda schanza per
realisar il transferiment dal traf-
fic da camiuns sin las rodaglias.
Quai haja il cussegl federal gia
confermà en sias explicaziuns
davart la votaziun per la Neat
l’onn 1992. Cun l’avertura dal
nov tunnel dal Gottard l’onn
2016 ed il tunnel dal Ceneri
l’onn 2019 vegnia la capacitad
da transit sin las rodaglias aug-

mentada massivamain. Empè da
nizzegiar la schanza e l’empermi-
schun da l’onn 1992 haja prepa-
rà il cussegl federal ina dubla at-
tatga sin la protecziun da las
Alps, ha crititgà Pult. Per l’ina
planisescha il cussegl federal in
segund tunnel d’autos tras il
Gottard e per l’autra mettia el en
dumonda la finamira da reducir
il dumber da camiuns sin
650’000, sco quai che  prevesa la
lescha. Cun metter en dumonda
quella finamira da reducziun e
cun la construcziun d’in segund
tunnel per autos al Gottard pe-
ricliteschia il cussegl federal la fi-
namira constituziunala. Quai
muntass er la fin da las grondas
stentas da l’iniziativa da las alps
per tranferir il traffic grev sin la
viafier, ha constatà Pult. Cun la
construcziun d’in segund tunnel
per autos, vegnia betg be mess en
dumonda la protecziun dal terri-

tori alpin, mabain er la qualitad
da viver da la populaziun e la po-
litica dal clima da la Svizra.

Mesiras concretas 
èn dumandadas

Ils exponents da l’iniziativa da las 
alp, drizzan uss ina clera pretensi-
un al cussegl federal che stoppia 
preschentar al parlament per la 
fin da quest onn in rapport davart 
il transferiment.  Empè da vulair 
ludar sasez e da metter en dumon-
da la finamira da transferiment, 
duai il cussegl federal finalmain 
preschentar in plan concret co 
ch’el vul realisar la pretensiun dal 
pievel per proteger il territori al-
pin. Latiers tutgan er dumondas 
davart la taxa sin il traffic pesant, 
sco quai ch’ella è fixada en l’ac-
cord davart il traffic cun l’Uniun 
europeica, la promoziun d’inova-
ziuns tecnicas e contractivas per 
ina bursa da transit per las Alps.

Per Jon Pult, il pre-
sident da l’iniziati-
va da las alps, por-
scha l’avertura dal 
tunnel da basa al 
Gottard ina gronda 
schanza per prote-
ger il territori alpin. 

L’iniziativa da las alps
L’onn 1994 ha il suveran svizzer 
acceptà l’iniziativa da las alps. 
Quella pretenda che la confede-
raziun protegia il territori da las 
Alps da las consequenzas negati-
vas dal traffic da transit. Ella li-
mitescha las grevezzas tras il traf-
fic da transit sin ina mesira che 
n’è betg nuschaivla per ils um-
ans, per ils animals e per las plan-
tas sco er per lur spazi da viver. Il 
traffic da martganzia transalpin 
da cunfin a cunfin succeda cun 
la viafier.

La lescha prevesa da limitar il
dumber da camiuns sin via tras il
Gottard sin 650’000. L’onn 2013
han passà 1’143’000 camiuns il
tunnel d’autos al Gottard, pia
quasi il dubel. Il dumber da cami-
uns che va da cunfin a cunfin
munta a var 550’000. La capaci-
tad da las viafiers Lötschberg  e
Gottard stess a disposiziun. Ella
vegnia dentant nizzegiada be per
60%. Cun l’avertura dal tunnel
da basa dal Gottard vegn la capa-
citat schlargiada massivamain.

L’autostrada tras il Gottard 
sto vegnir sanada ils proxims de-
cennis. Per garantir il traffic 
nord/sin durant la sanaziun dal 
tunnel, propona il cussegl fede-
ral da construir l’emprim in se-
gund tunnel d’autos tras il Gott-
ard e da lubir en l’avegnir in tun-
nel per il traffic vers il sid e l’au-
ter vers il nord. Cunter quella 
proposta, acceptada dal parla-
ment, ha l’initiativa da las alps 
prendì il referendum. Uss sto il 
pievel decider surlonder.

